
2013-cü ilin 6-8 noyabr tarixlərində  

Azərbaycan Respublikası Auditorlar Palatasının sədri, 

iqtisad elmləri doktoru, professor Vahid NOVRUZOV  

Buxarest şəhərində Rumıniya Maliyyə Auditorları Palatasının 

təşkilatçılığı ilə Beynəlxalq Audit Standartları tətbiq olunmaqla cari audit 

islahatlarına dair “Regional peşəkar iclas” da iştirak etmişdir.    

Həmin tədbirdə Vahid Novruzov Rumıniyanın Maliyyə Auditorlar 

Palatasının "Audit Practices" jurnalına müsahibə vermiş və həmin 

müsahibəni sizə təqdim edirik. 

 

 

 
Müxbirin sualı: Ölkənizdə təşkil edilən audit fəaliyyəti necədir və sizin təmsil etdiyiniz 

peşəkar orqan mühasiblik peşəsinin arxitekturasında hansı yeri tutur? 

V.Novruzovun cavabı: Azərbaycanda həyata keçirilən iqtisadi islahatlar prosesində 

hesabatlığın və auditin təkmilləşdirilməsinə mühüm əhəmiyyət verilmiş, nəzarət 

mexanizmlərinin bazar iqtisadiyyatının xüsusiyyətlərinə uyğunlaşdırılması daim diqqət 

mərkəzində saxlanılan məsələlərdən biri olmuşdur. 

Hələ 1996-cı ildə "İstehsal,  xidmət, maliyyə-kredit fəaliyyətinə dövlət nəzarətinin 

qaydaya salınması və əsassız yoxlamaların qadağan edilməsi barədə" imzalanmış Prezident 

fərmanı paralel və lüzumsuz yoxlamaların azaldılmasında, iqtisadi subyektlərin qanuni 

mənafelərinin qorunmasında mühüm rol oynamışdır, digər tərəfdən isə müstəqil maliyyə 

nəzarəti olan auditin inkişafına təkan vermişdir. 

Başqa sözlə, Azərbaycan Respublikasının müstəqil, demokratik inkişaf yoluna qədəm 

qoymasından sonra ölkədə həyata keçirilən radikal iqtisadi islahatlar və idarəetmə sisteminin 

təkmilləşdirilməsi, xəzinədarlıq sisteminin yaradılması, nazirlik, komitə və başqa mərkəzi icra 

hakimiyyəti orqanlarında mövcud olan nəzarət-təftiş qurumlarının ləğv olunması, dövlət 

orqanlarına onların öz səlahiyyətlərinə aid olmayan yoxlamalar  aparılmasının qadağan edilməsi 

və  bu istiqamətdə ardıcıl şəkildə həyata keçirilən digər məqsədyönlü tədbirlər ölkədə 

beynəlxalq standartlara cavab verən hesabatlıq və audit sisteminin qurulmasını zərurətə 

çevirmişdir. 

Ölkədə auditor  xidmətinin  dövlət tənzimlənməsini təşkil  etmək,  bu sahədə  olan və 

Azərbaycan Respublikasında auditor xidmətinin inkişafına və  təkmilləşdirilməsinə yönəlmiş 

normativ aktların layihələrini, tədbirlər sistemini hazırlamaq,  dövlətin, təsərrüfat subyektlərinin 

və auditorların (auditor təşkilatlarının) mənafelərini müdafiə etmək, öz fəaliyyətində 1994-cü 

ildə qəbul olunmuş “Auditor xidməti haqqında” Qanundan, digər qanunvericilik  və normativ 

hüquqi  aktlardan irəli gələn tələblərə  auditorlar (auditor  təşkilatları) tərəfindən  riayət 

edilməsinə  nəzarət  etmək  məqsədilə yaradılan və 1996-cı il aprelin 4-dən fəaliyyətə başlayan  

Azərbaycan Respublikasının Auditorlar Palatası ötən illər ərzində Azərbaycanda  auditor  

xidmətini mütərəqqi  dünya  təcrübəsinə uyğun şəkildə təşkil etmək və tənzimləmək, milli audit 

sisteminin inkişafını  təmin etmək üçün ən əvvəl, mükəmməl normativ hüquqi bazanın 

yaradılması qayğısına qalmış və bu məsələni daim diqqət mərkəzində saxlamışdır.  

Auditorlar Palatasının əsas vəzifəsi, mülkiyyət  formasından asılı olmayaraq, bütün 

təsərrüfat subyektlərində  maliyyə və  mühasibat uçotunun  dəqiq  və dürüst aparılmasını təmin 

etmək məqsədilə respublikada auditor xidmətinin işini təşkil etməkdən və mövcud 

qanunvericiliyə  uyğun olaraq onun inkişafı və fəaliyyətinin  təkmilləşdirilməsi üçün tədbirlər  

həyata keçirməkdən  ibarətdir. 

Auditorlar Palatası aşağıdakı funksiyaları yerinə yetirir: 

ölkədə  auditor xidməti işlərini təşkil edir və tənzimləyir; 

Azərbaycan ərazisində sərbəst auditorlara və auditor təşkilatlarına lisenziya verir, onların 

işlərinə nəzarət  edir; 

auditor xidməti ilə məşğul olmaq hüququ verən lisenziyaların  verilməsi üçün  imtahanların  

keçirilməsi  qaydalarını hazırlayır və təsdiq edir; 

auditorların işi haqqında müxtəlif  hesabat formalarını  hazırlayıb təsdiq edir və hesabatları 

toplayıb ümumiləşdirir; 

auditorlara məsləhətlər verir, auditor xidmətinin inkişafı və təkmilləşdirilməsi üçün 

təkliflər hazırlayır və onların həyata keçirilməsinə nəzarət edir; 

milli və  beynəlxalq  təcrübənin  daim öyrənilməsi  əsasında  audit aparılmasına  dair  

təlimatlar, tövsiyələr və metodik  göstərişlər hazırlayır; 

sərbəst  auditorların və auditor  təşkilatlarının  hüquqlarının  və qanuni  mənafelərinin  

qorunması üçün  müvafiq  tədbirlər  həyata keçirir; 

auditor kadrlarını hazırlayır və təkmilləşdirir; 

təkrar audit həyata keçirir; 

auditor xidməti göstərən şəxslərə münasibətdə öz səlahiyyətləri daxilində qanunla nəzərdə 

tutulmuş qaydada və hallarda cinayət yolu ilə əldə edilmiş pul vəsaitlərinin və ya digər əmlakın 

leqallaşdırılmasına və terrorçuluğun maliyyələşdirilməsinə qarşı nəzarət orqanının funksiyalarını  

həyata keçirir. 

Palatada ali idarəetmə orqanı onun Şurasıdır.  Şuranın tərkibinə Palatanın sədri, sədr 

müavini, iki aparıcı şöbənin rəhbərləri, auditor təşkilatlarının seçdiyi bir, sərbəst auditorların 

seçdiyi bir və Azərbaycan Respublikası Maliyyə Nazirliyinin bir nümayəndəsi daxil edilir. 

Müxbirin sualı: Həm ümumilikdə, həm də maliyyə auditi baxımından, xüsusilə 

cəmiyyətin inkişaf istiqamətləri və gözləntiləri çərçivəsində mühasiblik peşəsinin inkişaf və 

müasirləşmə prosesinin məqsəd və mərhələləri hansılardır? 

Xüsusi olaraq, təmsil etdiyiniz orqan Mühasibatlıq və audit peşəsinin beynəlxalq 

Konvergensiyasının ümumi tendensiyasına hansı nöqteyi-nəzərlə yanaşır? 

Sizcə, belə bir istiqamət sizin ölkəniz üçün nə dərəcədə faydalıdır  və fəaliyyət 

göstərdiyiniz müəyyən şəraitdə bu istiqamətin icrasına necə baxırsınız? 

V.Novruzovun cavabı: Maliyyə şəffaflığının təmin edilməsi, maliyyə nəzarətinin müasir 

dövrün tələblərinə uyğun olması istiqamətində Azərbaycanda bu sahədə işlərin qabaqcıl 

beynəlxalq təcrübəyə uyğun qurulmasına xüsusi önəm verilir. 

Yalnız son bir ildə auditin və hesabatlığın təkmilləşdirilməsini tələb edən bir sıra mühüm 

sənədlər qəbul edilmiş və tətbiqinə başlanılmışdır. Bunlara misal olaraq, "Açıq Hökumətin 

təşviqinə dair 2012-2015-ci illər üçün Milli Fəaliyyət Planı"nı, "Korrupsiyaya qarşı mübarizəyə 

dair 2012-2015-ci illər üçün Milli Fəaliyyət Planı"nı, "İdarələrarası elektron sənəd dövriyyəsi 

sistemi haqqında" Əsasnaməni, "Kommersiya təşkilatlarının illik maliyyə hesabatlarının və 

birləşdirilmiş (konsolidə edilmiş) maliyyə hesabatlarının təqdim edilməsi, hesabat dövrləri və 

dərc edilməsi Qaydaları"nın təsdiq edilməsi haqqında" Azərbaycan Respublikası Nazirlər 

Kabinetinin 2010-cu il 27 may tarixli 97 nömrəli qərarına edilən dəyişiklikləri və “Sahibkarlıq 

sahəsində aparılan yoxlamaların tənzimlənməsi və sahibkarların maraqlarının müdafiəsi 

haqqında” Azərbaycan Respublikasının Qanununu göstərmək olar. 

Bu sənədlərdə Azərbaycan Respublikasının beynəlxalq öhdəliklərinin icrasının təmin 

edilməsi zərurəti də daxil olmaqla hesabatlılıq və şəffaflıq sahəsində  mövcud problemlərin həlli 

istiqamətində müvafiq qurumlar qarşısında konkret vəzifələr qoymuşdur. O cümlədən 

Auditorlar Palatasına aşağıdakı vacib məsələlərin həlli tapşırılmışdır: 

 Müstəqil audit sahəsində Beynəlxalq Standartların tətbiqi ilə əlaqədar tədbirlərin davam 

etdirilməsi; 

 Beynəlxalq təcrübə nəzərə alınmaqla Auditor xidmətinin inkişaf konsepsiyasının (2012-

2020-ci illər) layihəsinin hazırlanması; 

 Məcburi auditdən yayınmaya görə inzibati məsuliyyətin tətbiqi ilə bağlı mexanizmlərin 

müəyyən edilməsi üçün tədbirlər görülməsi (Vergilər Naziriliyi ilə birgə ); 

 Daxili audit haqqında qanunvericiliyin təkmilləşdirilməsi üzrə təkliflərin hazırlanması 

(Nazirlər Kabineti, Maliyyə Nazirliyi və Hesablama Palatası ilə birgə). 

Auditin İnkişaf Konsepsiyası layihəsi üzərində iş başa çatdırılmaqdadır. 

Müasir mərhələdə biz Azərbaycan auditinin mühüm məqsədi kimi aşağıdakıları əsas 

götürürük: 

 Müstəqil auditin yeni iqtisadi-maliyyə şəraitində rolu və əhəmiyyətini, səlahiyyət və 

problemlərini dəqiqləşdirmək; 

 Auditor xidməti bazarını genişləndirilmək; 

 Auditor peşəsinin cəmiyyətdə əhəmiyyətini və rolunu tanıtmaq; 

 Müxtəlif tərəflərin maraqlarının uzlaşdırılmasını araşdırımaq; 

 Audit sahəsində tənzimləməni yaxşılaşdırmaq;  

 Auditin hüquqi-normativ bazasının yeniləşdirilməsi üzrə təklifləri işləyib hazırlamaq. 

Əsas məqsəddən irəli gələrək auditin vəzifələrinə yenidən baxılmaqla müasir dövrün 

tələblərinə uyğunlaşdırılmışdır. Onlardan bəziləri aşağıda göstərilmişdir: 

 Maliyyə hesabatlarının dürüstlüyünü təmin etməklə onların istifadəçilərinin 

maraqlarının müdafiəsinin təmin edilməsi;  

 Şəffaf informasiyanın təminatı əsasında iqtisadiyyatın idarə olunmasında və səmərəli 

qərarların qəbul edilməsində öncül rol oynamaq;  

 İqtisadi inkişafın perspektivlərini aşkarlamağa yönəlmiş fəaliyyətin genişləndirilməsi;  

 Haqsız rəqabət və keyfiyyətsiz audit hallarının aradan qaldırılması; 

 Audit prosesində informasiya texnologiyaları vasitələrinin tətbiqi.  

Biz ölkəmizdə audit xidmətinin əsas inkişaf istiqamətlərini müəyyənləşdirərkən Avropa 

İttifaqının, Dünya Bankının, Beynəlxalq Mühasiblər Federasiyasının (IFAC) tövsiyələrindən 

milli xüsusiyyətlər nəzərə alınmaqla bəhrələnməyə çalışırıq. 

 

Müxbirin sualı: Sizin təmsil etdiyiniz təşkilat Beynəlxalq Audit Standartları ilə 

uyğunlaşma prosesinə nə dərəcədə  cəlb olunub və bu məsələ ilə bağlı hansı çətinliklərlə 

üzləşmisiniz? 

V.Novruzovun cavabı: Müstəqil audit sahəsində beynəlxalq standartların tətbiqi ilə 

əlaqədar tədbirlərin həyata keçirilməsinə biz xüsusi önəm veririk. 

Məlumat vermək istərdim ki, ölkəmizdə BAS-ın tətbiqinə 2010-cu ildən başlanılmış və 

hazırda  da Beynəlxalq Mühasiblər Federasiyası (IFAC) və Azərbaycan Respublikası Maliyyə 

Nazirliyi ilə birgə bu işlər davam etdirilir. 

"Açıq Hökumətin təşviqinə dair 2012-2015-ci illər üçün Milli Fəaliyyət Planı"nda çox 

vacib bir problem - dövlət müəssisələrinin Maliyyə Hesabatlarının Beynəlxalq Standartlarına və 

ya Milli Mühasibat Uçotu Standartlarına uyğun olaraq tərtib edilmiş maliyyə  hesabatlarının 

auditor rəyi ilə birlikdə dərc edilməsinə nəzarət mexanizmlərinin təkmilləşdirilməsi problemi 

qarşıya qoyulmuşdur. 

Ümumiyyətlə, beynəlxalq audit standartlarının tətbiqi Azərbaycanda həyata keçirilən 

iqtisadi islahatların ayrılmaz hissəsi kimi qiymətləndirilir və  ölkəmizdə bazar iqtisadiyyatına 

keçid  mərhələsinin başa çatmasına uyğun olaraq həyata keçirilir. Eyni zamanda, beynəlxalq 

audit standartlarının Azərbaycanda tətbiqi bizim qarşımızda ciddi vəzifələr qoyur. Bunlara 

beynəlxalq audit standartlarının tətbiqinin hüquqi və normativ bazasının davamlı olaraq 

təkmilləşdirilməsi və müntəzəm yenilənməsi, auditin keyfiyyətinə nəzarət sisteminin 

təkmilləşdirilməsi, auditor kadrların hazırlanması və ixtisasartırmasının təkmilləşdirilməsi, 

Azərbaycan  auditinin normativ bazasının monitorinqi və beynəlxalq audit standartlarının 

tətbiqinə uyğunlaşdırılması  daxildir. 

Lakin burada bir məsələni vurğulamaq istərdim ki, BAS-ların tətbiqi  heç də auditin bütün 

mövcud problemlərinin həlli demək deyildir. Məlumdur ki, 2000-ci illərin əvvəllərindən 

başlayaraq, investorlar və bazar iştirakçılarının, bütün maraqlı tərəflərin, o cümlədən dövlətin 

özünün də auditə etibarının azalması kimi neqativ bir proses müşahidə olunmaqdadır. 2008-

2009-cu illərdən güclənən dünya maliyyə böhranı auditor  hesabatlarına münasibəti bir qədər də 

dəyişmişdir. Belə bir sual yaranır, necə olur ki, auditorların müsbət rəy verdikləri qurumların 

fəaliyyətində sonradan çox ciddi qüsuralar, fırıldaqçılıq və korrupsiya halları özünü büruzə verir, 

müsbət audit hesabatının verilməsindən cəmi bir neçə ay sonra banklar və digər qurumlar 

müflisləşir.  

Bizim fikrimizcə, bütün bunların əsasında auditin klassik prinsiplərindən ən birincisi kimi 

qiymətləndirilən müstəqillik  prinsipinin pozulması durur. Müstəqillik prinsipini pozmaqla bir 

çox idarəetmə qüsurlarının, vergi-maliyyə  fırıldaqlarını ört-basdır edilməsinə xidmət isə 

nəticədə auditin digər vacib prinsipinin – obyektivliyinin pozulmasına gətirib çıxarır.  

Təsadüfi deyildir ki, Avropa Komissiyasının müzakirəyə çıxardığı “Yaşıl Sənəd”də auditin 

rolunun gücləndirilməsi və auditorun müstəqilliyinin qorunması kimi müddəalar ön plana 

çəkilmişdir. Bu proses indinin özündə də  davam etməkdədir.  

Auditorlar Palatasının son illər apardığı sorğular zamanı respondentlərin bir hissəsi auditin 

aparılması səviyyəsinə, qanunvericiliyinin tələblərinə riayət edilməməsinə, auditorun 

peşəkarlığının və səriştəliliyinin kifayət qədər olmamasına, auditorun yoxlama apararkən 

əhəmiyyətli nöqsanları aşkar etməməsinə, auditorun müqavilədə öz üzərinə götürdüyü 

öhdəlikləri tam həcmdə icra etməməsinə, auditorun obyektivlikdən uzaq olması və qərəzli 

mövqe tutmasına, verilən rəyin subyektin fəaliyyəti haqqında tam və dolğun mənzərə 

yaratmamasına və auditor tərəfindən məxfiliyə əməl edilməməsinə narazılıqlarını bildirmişlər. 

 

 

 

 



6 

 

Müxbirin sualı: Beynəlxalq aləmdə hansı oxşar orqanlarla əməkdaşlıq əlaqələri 

qurmusunuz? 

Rumıniyanın Maliyyə Auditorlar Palatası ilə sizin təşkilatınız arasındakı əməkdaşlığı 

necə qiymətləndirirsiniz? Sizcə, iki peşəkar təşkilat arasında təcrübə mübadiləsi nə dərəcədə 

əhəmiyyətlidir? 

V.Novruzovun cavabı: Xarici ölkələrin audit təcrübəsinin öyrənilməsi Azərbaycanda 

auditor xidmətinin inkişafına və keyfiyyətinin yüksəldilməsinə, eləcə də auditor xidmətinin 

qanunvericilik bazasının daha da təkmilləşdirilməsinə ciddi kömək edir.  

Auditorlar Palatasının Beynəlxalq Mühasiblər Federasiyasına (IFAC) tamhüquqlu üzv 

qəbul olunması bu istiqamətdəki fəaliyyətimizə yeni təkan vermişdir.  

Ümumiyyətlə, Palata nüfuzlu peşə qurumlarında - Beynəlxalq  Mühasiblər Federasiyasında  

(IFAC),  Mühasiblərin və  Auditorların “Avrasiya” Beynəlxalq  Regional Federasiyasında, 

Avropa  Mühasiblər və  Auditorlar Federasiyasında  (EFAA) tamhüquqlu  üzv, Sertifikatlı 

Mühasiblərin və Auditorların Avrasiya Şurasında isə assosiativ üzv sifətilə təmsilçiliyə nail 

olmuş, habelə  20-dən çox ölkənin audit və mühasibatlıq  qurumları ilə əməkdaşlıq  barədə saziş 

və niyyət  protokolları  imzalamış, intensiv işgüzar əlaqələr yaratmışdır. Əməkdaşlıq sazişi 

imzaladığımız  təşkilatları göstərmək istərdim: Rusiya Federasiyasının Auditorlar Kollegiyası 

(1999-2009); Ukraynanın Peşəkar Mühasiblər və Auditorlar Federasiyası (2001); Türkiyə 

Sərbəst Mühasibəçi Mali Müşavirlər və Yeminli Mali Müşavirlər Odaları Birliyi (2005); 

Litvanın Auditorlar Palatası (2005); Qazaxıstan Respublikası Auditorlar Palatası (2005); 

Latviyanın Sertifikatlı Auditorlar Assosiasiyası (2006); Slovakiyanın Auditorlar 

Palatası (2006); Kanadanın Sertifikatlı Baş Mühasiblər Assosiasiyası (2006); Fransanın 

Ekspert Mühasiblərin Peşəkar Birliyi (2006); Fransanın Milli Auditorlar Assosiasiyası (2006); 

Samara Regional Peşəkar Mühasiblər İnstitutu (2007); Polşanın Milli Auditorlar Palatası 

(2007); İmtiyazlı Sertifikatlı Mühasiblər Assosiasiyası (ACCA) (2007); Çin Daxili Auditorlar 

İnstitutu (2007); Ukraynanın Auditorlar Birliyi (2007); Rusiya Auditorlar Palatası (2007); 

Gürcüstan Parlamenti yanında Audit Şurası (2009); Rumıniyanın Maliyyə Auditorlar Palatası 

(2009); Özbəkistan Respublikası Auditorlar Palatası (2009); Macarıstan Auditorlar Palatası  

(2011); Ukrayna Auditorlar Palatası (2011); Moldova Peşəkar Mühasiblər və Auditorlar 

Assosiasiyası (2011); Rusiya Peşəkar Mühasiblər və Auditorlar İnstitutu (2011); Sankt-

Peterburq Auditorlar Palatası (2012); İstanbul Sərbəst Mühasiblər Maliyyə Müşavirləri 

Odası (2013); Belarusiya Respublikası Maliyyə Nazirliyinin rəhbər işçilərinin və 

mütəxəssislərinin ixtisasartırma Mərkəzi (2013); Makedoniya Respublikasının Sertifikatlı 

Auditorlar İnstitutu (2013). 

Rumıniya Maliyyə Auditorları Palatası ilə bizim qurum arasında çox sıx əməkdaşlıq 

əlaqələrimiz var və biz bununla fəxr edirik. Azərbaycana dost ölkə olan Rumıniyanın audit 

təcrübəsindən biz çox bəhrələnirik. Bu işdə ən böyük dəstəyi Azərbaycan auditorlarına Rumıniya 

Maliyyə Auditorları Palatasının Prezidenti, bizim sevimli dostimuz professor Horia Neamtu 

göstərir. Fürsətdən istifadə edərək hörmətli professora Azərbaycan Auditorlar Palatasının 

kollektivi və üzvləri adından dərin təşəkkürümüzü bildirirəm. Mənim üçün çox xoşdur ki,  gözəl 

paytaxtınız Buxarestə bu yaxınlarda səfərim zamanı yüksək səviyyədə təşkil olunmuş konfransın 

açılışında Rumıniya Maliyyə Auditorları Palatasının sədri Horia Neamtuya «Azərbaycanın fəxri 

auditoru» nişanını və vəsiqə təqdim etdim. Ümid edirəm ki, bundan sonra qurumlarımız arasında 

əlaqələr daha çoxşaxəli və faydalı olacaqdır. 

Müxbirin sualı: Cari dövr üçün, xüsusilə audit məşğuliyyətlərinin keyfiyyəti, 

auditorların müstəqilliyi və etik davranışları ilə bağlı peşəkar təşkilatın üzvlərinin tələblərinə 

cavab vermək və spesifik maliyyə audit bazarında ədalətli rəqabət şəraitinin təmin edilməsi 

üçün hansı layihələriniz var? 

V.Novruzovun cavabı: Auditin təşkili bu sahədə yol verilə biləcək hər hansı bir 

inhisarlaşdırma və ya haqsız rəqabət hallarına qarşı kompleks tədbirlərin işlənib hazırlanmasını 

tələb edir. Auditor  xidməti bazarında haqlı rəqabətin təmin edilməsinə mane olan  səbəblərdən  

danışarkən qeyd etmək  lazımdır ki, auditor xidmətinin  qiymətinin bazar iqtisadiyyatına xas olan 

tərzdə – tələb və təklif əsasında tənzimlənməsi mexanizmi audit sahəsində özünü heç də həmişə  

doğrultmur. Elə ona görə də, auditor xidmətinin qiymətinin tənzimlənməsi əvəzinə, auditin 

keyfiyyətinə nəzarət  xüsusi əhəmiyyət kəsb edir. 

Bütün bunlar auditin inkişafına, onun iqtisadiyyatda rolu və əhəmiyyətinə yeni yanaşmanı 

tələb edir. Bu mənada auditin yalnız mühasibat hesabatlarının düzgünlüyünün 

müəyyənləşdirilməsi aləti kimi yox, həm də bu hesabatlılığın keyfiyyətinin yüksəldilməsi 

baxımından nəzərdən keçirilməsi fikri böyük aktuallıq kəsb edir. Başqa sözlə, müasir şəraitdə 

audit təsərrüfat subyektlərinin maliyyə vəziyyətinin qiymətləndirilməsinə, onların 

fəaliyyətinin təhlilinə və son  məqamda inkişaf perspektivlərinin müəyyənləşdirilməsinə öz 

töhfəsini verməlidir. Bu isə o deməkdir ki, artıq təsdiqedici auditdən təsdiqedici analitik 

auditə keçidin zərurəti yaranmışdır. 

Digər tərəfdən, audit menecmentdə informasiya riskinin azaldılmasının ən səmərəli  

üsulu kimi özünü doğrultmalıdır. Eyni zamanda investisiya  layihələrinin və biznes  planların 

auditinin aparılması zərurəti də iqtisadiyyatda auditin roluna və əhəmiyyətinə yenidən 

baxmağı aktuallaşdırır. Bütün bunlar isə audit prosedurlarını və texnologiyasını 

təkmilləşdirməklə yanaşı, auditin statusunun genişləndirilməsini gündəmə gətirir.  

Müasir şəraitdə auditin rolundan danışarkən onun korrupsiyaya qarşı mübarizədə və 

şəffaflığın artırılması sahəsində verə biləcəyi töhfələr düzgün dərk edilməli və geniş istifadə 

olunmalıdır. 

İqtisadiyyatda yeni münasibətlər səmərəlilik auditinin də tətbiqini ön plana çəkir.  

Öz aktuallığı və yeniliyi ilə fərqlənən daha bir vacib problem etik davranış qaydalarının 

pozulması ilə bağlı daxil olmuş şikayətlərin effektiv araşdırılması mexanizmlərinin müəyyən 

edilməsi, Palatanın internet saytında etik məsələlər üzrə xüsusi bölmənin yaradılması (qeyri-etik 

davranış barədə elektron şikayətetmə mexanizmi, etik qaydalar, etik hesabatlar və s.), etik 

davranış üzrə tədrisin və treninqlərin təşkili ilə əlaqədar tədris modulunun və  minimum şərtlərin 

müəyyən edilməsi bizim qarşımızda durur. 


